Tito 1:1 i Tito 1:6

GUICHI BE SAN PABLO
APOSTOL US,I%%E(I)_.A'NEN LAO

Garzulao guichi bé Pablo

1 Né'édi', Pablo, naca' ben' rue dyin quie Diuzi.
Léscan' naca' apoOstol quie Jesucristo, use'elamé’
né'édi' ta gacalia' yaca ben' ulio Diuzi ta in-
eziyaqueé' ca naca tali quie xneza Jesus. 2 Segun
ca naca xneza Jesus rbezaro idyin dza tzazuléro
Diuzi gata' yela' neban quiero tuzioli. Tu binecue'
yedyi layu una Diuzi gunné' yela' neban quiero
ra'o, yaca ben' nao xneza Jesus. Nacan tali ca
uné',; porque tali unané' como binaca Diuzi ben'
rzi' yé'. 3 Na'ra una Diuzi abdyin hora ineziro
quie xti'idza'né' por nun quie ben'rguixogue'len.
Léscan' Diuzi, ben' pte psela ra'o, ulioné' né'édi'
ta tzetixogui'a xti'idza'né' segun cabé' mandado
bénné'né'édi'. 4 Na'ra bia' guichi ni use'ela'n laolo'
lué', Tito. Naco' ca Zi'ina', dan' rnaorélo' xneza
Jesus cabé' né'édi'. Rulidza' Xuziro Diuzi 1éné'
Jesucristo, ben' pte pselara'o, ta huela'iyaqué'lué'
Cuéchiyaqué' chizi lu'u guicho laxta'olo'.

Ninan cabé're'en Pablo hue Tito cati zuné' yaca
yedyinebaba Creta

5 Na'ra pcama' lué' isla Creta ta useyudyo'
quie asunto bega'n dza na'. Re'enda' huu'
nombrar yaca ben' gapa dyin quie Diuzi tu tu
yedyi cabé' di'idza' unia' lué' dza na'. 6 Pues
yaca ben' gapa dyin quie Diuzi, bireya'ala'

hueyaqué' bizinaquezi. Reya'ala' suléjé' tuzi
nigula quie quieyaqué'. Reya'ala' uziofie'ejé'
Zi'lyaqué' ta bihueyacabi' tamedian, léscan'
ta inaoyacabi' xneza Jesus dyé'édi. Léscana'
reya'ala' uziofie'ejé' Zi'ijé' ta uzujabi' di'idza'
quie xuziyacabi' len Zna'yacabi'. 7 Léscan' yaca
ben' gapa dyin quie Diuzi, reya'ala' huejé' dya'a
dyin quie Diuzi rueyaqué'. Bireya'ala' inabé'jé
ca cuendazi. Reya'ala' gacajé' ben' zela'adyi'.
Bireya'ala' laidza'teyaqué'. Léscan' bireya'ala’
tajé' xudyiyaqué' quilojé' dila. Bireya'ala' cuanjé'
quie bené'. 8 Reya'ala' gapachi'jé' dyé'édi ben'
rdyin Zan yu'u quieyaqué'. Bireya'ala' hueyaqué'
tamedian. Reya'ala' tzu'uyaqué' pensari dya'a,
gacajé' ben' huen, ben' bihue ta rnazin quie.
9 Reya'ala' inaoyaqué' du guicho du la'adyi'jé'
xti'idza' Diuzi ca ta psédindo' leyaqué'. Reya'ala'
gacajé' bené' Zela'adyi'. Reya'ala' usédiyaqué'
uziofie'eyaqué'yaca ben' birnao xneza Jesus, yaca
ben' rusebi' xti'idza' Diuzi rnayaqué' binacan tali
con cabé' rnén.

10 Cana' re'ennan huero, porque nita' zé yaca
ben' birale quie xti'idza' Diuzi, ben' rné di'idza'
tondo, ben'rzi'yé'. Nita' z€ ben' Israel rueja cana'.
111Lében' na' yebo'jé' cue'jé' chizi bira huejé' cana',
porque ben' zé aptondojé' pensari quie, hasta
yugu ben' naca tu cue' familia aptondojé' pensari
quie. Rusédiyaqué' bené' ta bireya'ala' usédiyaqué'
cuenda huejé' gan dumi, pero tamala ruejé'.

12 Uzu tu ben' isla Creta tiempote uné' cani:
“Ben' huédi, ben' mala, naca ben' yedyi quia',
ben' isla Creta. Rzi'yaqué' yé', raotzegueyaqueé'.”
13 Cana' uné' quie laguedyiné', pero tabalacazi

uné' cana'. Quie lena' reya'ala’ tilo'yaqué' dyé'édi
gula cuenda galejé' quie xti'idza' Diuzi careya'ala’
galejé'. 14 Léscan' yébo'jé' ta bihuejé' cuenda quie
cuento ta rnazi yaca ben' Israel de pensarizi
quieyaqué'. Léscan' yébo'jé' bigalejé' quie ben'
psebi'n di'idza'li quie Diuzi.

15 Yaca ben' nayéri laxta'ohue, rguiloyaqué'
tadya'a, pero yaca ben' birnao xneza Jesus, yaca
ben' binayéri laxta'ohue, rguiloyaqué' tamala.
Lente pensari yu'uyaqué' nacan pensari bayatza.
16 Nayaqué' raleyaqué' quie Diuzi, pero bé' nazijé'
como dan' birueyaqué'tadya'a cabé'tadya'are'en
Diuzi hueyaqué'. Pues ratza Diuzi quieyaqué',
dan' bire'enyaqué' hue quieyaqué' xti'idzé'. Nica
nezijé' bi huejé' chan're'enjé' huejé' tadya'a.

2

Yaca ben' quie Jesus, reya'ala’ hue quieyaqué'

xti'idza' Diuzi
1 Ca ta usédio' bené' reya'ala' inén 1ébizi conlé
xti'idza' Diuzi. 2 Yébo' yaca be'mbyu gula de
que reya'ala' yu'uyaqué' gracia, bitondoyaqué',
gapajé' bala'ana, huejé' pensari. Reya'ala' inaojé'
xneza Jesus du guicho du la'adyi'yaqué'. Reya'ala’
idyé'éyaqué' laguedyiyaqué'. Reya'ala' sueyaqué'
cati bi tu tazédi de quieyaqué'. 3 Léscan' yébo' yaca
nigula gula ta tayaqué' gapajé' Diuzi bala'ana.
Yébo'jé' ta bihue'léyaqué' laguedyiyaqué' di'idza'
bizu, nica tayaqué' hue'e. La'acazi tajé', pero
huejé' tadya'a. 4 Reya'ala' inéyueyaqué' ja nigula
cuidi' ta hueyacabi' tadya'a, 1éscan' ta idyé'éyacabi'
be'mbyu quieyacabi' len Zi'iyacabi', 5 léscan' ta
tzu'uyacabi' pensaridya'a,1éscan' ta bigasiléyacabi'

be'mbyu tula. Na' yébo'yacabi' ta suléyacabi'
be'mbyu quieyacabi' dyé'édi, 1éscan' ta usegulay-
acabi' zi'iyacabi' dyé'édi, 18éscan' ta gacaléyacabi'
laguedyiyacabi'. Pues ruen dyabé' uzuyacabi'
di'idza' ca mandado rue be'mbyu quieyacabi'
cuenda bibi dula' gata' quieyacabi' ina bené' con-
dre xti'idza' Diuzi.

6 Léscan' yébo' yaca bi'byu cuidi' ta yu'uyacabi'
gracia bitondoyacabi'. 7 Léscan', lué', la'acazi tao',
pero huelo' puro tahuen. Ca ben' yu'u gracia, ca
ben'laxta'o yéri,cana'reya'ala' usédio' yaca bi'byu
cuidi'. 8 Reya'ala' hue'lélo' bené' puro di'idza'
dya'a tacuenda bigata' causa quio' gao bené' lué'
xquia. Cana' huata' yela' stu' quie yaca ben' rue
condre ra'o, porque yedue'yaqué' inajé' quiero
nacaro ben' mala.

9 Léscan' yébo' yaca ben' nada'o de que
reya'ala' galejé' quie xa'njé'. Yébo'jé' bireya'ala'
yeyéchojé' yedilaléjé' xa'njé'. 10 Léscan' yébo'jé'
ta bicuanyaqué' ta de quie xa'nyaqué'. Reya'ala'
huerajé'huen gapachi'jé'ta de quie xa'njé' cuenda
na'ilé'é xa'nyaqué' leyaqué' ben' huen gula, ben'
rue quie xti'idza' Diuzi.

11 Puesbablu'e Diuzira'o naqué'ben' huen gula,
rbezé' ute uselané' nutezi ben' re'en inao xneza
Jesus. 12 Yela' ben' huen quiené' abziofie'ené' ra'o
ca re'enné' usanro tamala, re'enné' bira huero ta
rnazin quiero. Bziofie'ené'ra'o care'enné' tzu'uro
pensari huen, re'enné' huero tadya'a, re'enné'
tzionla'adyi'roné' dula'adyi'ro, re'enné' inaoro
xnezé'dzardaronabanrolao yedyilayu. 13Léscan'
bziofie'ené' ra'o ca re'enné' cuezaro dza yeguida
Jesucristo. Pues cuezaro yedaohuero dza cati

uzu Diuzi di'idza' quiené' ca uné' huené' quiero.
Lédzazaza'ra na' yeguida Diuzi quiero 1éné' Zi'iné'
Jesucristo, ben' pte psela ra'o. 14 Pues dza na'te,
dza baode, psedyin Jesus cuinné' lao na'a yaca
bené' bétilébé'. Cana' béné' gutiné' ta gata' tahuen
quiero. Cana' béné' pte pselané' quiero ta bihue
Diuzi ra'o castigo quie yela' mala quiero. Léscan'
udibiné'laxta'oro cuenda gacaro ben'laxta'o yéri,
gacaro ben' quiené', tzioro inaoro huero tahuen.

15 Cana' re'enda' usédio' yaca los demas ben'
quie Jesus. Reya'ala' uxela'adyo'jé' cati ruejé'
tahuen, 1éscan' reya'ala' tilo'jé' dyé'édi cati ruejé'
tamala. @ Huu' dyabé' uzénagajé' quio' cabé'
yébo'yaqué'.

3

Ninan cabé'reya'ala’ hue ja ben'nao xneza Jesus

1Yébo' yaca ben' quie Jesus reya'ala’ galejé' quie
yaca ben' quie gobierno, ben' napa dyin, len quie
ben' rnabé' quie yaca yedyi quieyaqué'. Reya'ala'
sujé' dispuesto huejé' dyin dya'a ca mandado
rue yaca ben' rnabé' quiejé'. 2 Bireya'ala'
udze'la'adyi'yaqué' bené'. Reya'ala' inita'léjé'
laguedyijé' dyé'édi huejé' tadya'a gapala'njé'
bené'.

3 Bigala'adyo' cabé' guca quiero dza na'. Gu-
caro ben' yaladyi', bigulero quie Diuzi. Guca
bayéchi' gula quiero, béro puro ta rnazin quiero.
Beyula'adyi'ro béro puro tamala, biuneziro huero
tadya'a. BeZé'ro laguedyiro, bdiero laguedyiro,
léscan' bdieyaqué' ra'o. 4 Pero naca Diuzi ben'
huen gula reyéchi'la'adyi'né' nedyé'éné' ben' nita'
lao yedyi layu. 5 Bireya'ala' huero pensari chi

pte psela Diuzi ra'o por nun quie dan' chi béro
tadya'a. Quele por nun quie dan' chi béro tadya'a
pte pselané' ra'o, den' yela' ben' huen quiené'
beyéchi'la'adyi'né' ra'o pte pselane' ra'o. Conlé

nisa udibing' laxta'oro becubiné'n. Lao na'a Bichi
Be qulene‘ bénné' quiero yela' neban cubi. 6 Lézi

lao na'a Sefior quiero Jesucristo yu'u Bichi Be quie
Diuzi lu'u guicho laxta'oro. 7 Cana' rue Diuzi
quiero. Te beyudyi beZi'Zené' quie dula' xquia
quiero, na'tera gunné' yela' naban quiero tuzioli.
Lena'rbezaro gaca quiero.

8 Cabé' rnia' ni nacan tali. Lena' re'enda’' yébo'
yacaben'quie Jesus huejé' dyabé'galeyaqué' quia'
can' rnia' cuenda huejé' tadya'a. Cabé' rnia' ni
nacan huen gacalén le'e yugulule. 9 Bitzu'ulo'
huedila huené conlé yaca ben' rné di'idza' tondo,
ben' tzu'u huedila huené quie yaca ben' unita'
tiempote. Léscan' bitzu'ulo' huedila huené quie
guichi ley pca'n Diuzi lao na'a Moisés. Huanitio'
tiempo bibi zaca'n tzu'ulo' huedila huené conlé
leyaqué'.

10 Chi za' ben' re'en cuéchi ja partido entre yaca
ben' nao xneza Jesus, reya'ala' tilo'jé' yébo'jé' tu
chopa lasa ta usanjé' bihuejé' cana'. Chi biralejé'
quio', bihue'lo'jé' lato guidayaqué' gan' rdupale
ruele culto. 11 Claro gula nacan aoquixiyaqueé',
huanao xquia banapajé' 1éjé', huachugubé'na
quieyaqué'lao Diuzi.

Rnaba Pablo tu cule lao Tito

12Na' ise'ela' Artemas o Tiquico ga zulo'. Caora
abla'né' ga zulo', huelo' dyabé' yeza'lo' yeguido'
yedilaro ciudad NicOpolis, porque abia' pensari

yega'na' ciudad Nicdpolis biu' zaga. 13 Reya'ala'
gacalao' Zenas, ben' sélé bené', len Apolos chi bi
ta idziogueyaqué' ta tzu'uyaqué' neza. 14 Tahuen
na' hue yaca ben' bichiro, ben' nao xneza Jesus,
tadya'a gacaléyaqué' ben' bibi de quie. Cana' biten
cana'zi dza rdayaqué'lao yedyi layu.

Rugapa Pablo Tito diuzi
15Yugulu ben' nita'lé né'édi' niga, rugapayaqué'
lué' diuzi. Léscan' ugapo' duizi yaca ben' zulé lué'.
Nacayaqué' amigo quiero, ben' bichiro, ben' nao
xneza Jesus. Rulidza' Diuzi huela'iyané' yugulule.
Amén.

